Karlar eru orðnir mun fleiri en konur á Íslandi
Um 8.700 fleiri karlar en konur bjuggu á Íslandi í byrjun árs 2019. Það er sennilega Íslandsmet en hlutfallið milli karla og kvenna hefur breyst mikið síðustu ár. Þetta má lesa úr nýjum mannfjöldatölum Hagstofu Íslands. 
[bookmark: _GoBack]Sé litið aftur til ársins 2000 kemur í ljós að aðeins nokkrum hundruðum fleiri karlar en konur bjuggu á Íslandi árin 2000 til 2005. Árin 2006 til 2008 breyttist þetta hratt. Þannig bjuggu rúmlega 6.300 fleiri karlar á landinu en konur árið 2008. Bilið minnkaði síðan árin 2009 til 2014 en fyrstu árin á því tímabili var efnahagslægð. Frá 2015 hefur körlum síðan fjölgað mun hraðar en konum. 
Skýrist af aðflutningi 
Guðjón Hauksson, sérfræðingur hjá Hagstofunni, segir aðflutning erlendra karla vera skýringuna. 
Búferlaflutningar erlends vinnuafls er meginskýringin. Það flytja mun fleiri karlar með erlent ríkisfang til landsins en konur. Það sama er að gerast núna og árin 2006 til 2008, þegar bilið breikkaði mikið. Eftir hrun fara karlarnir úr landi en konurnar eru stöðugri, ef svo má segja. Nú eru aftur fleiri karlar að koma til landsins en konur og þess vegna eykst bilið. 
Hann segir aðspurður að þessi munur milli fjölda karla og kvenna sé „sérstaklega mikill í íslensku samhengi“. Það sé fullvíst að munurinn hafi aldrei verið svo mikill.


Landsmönnum fjölgar um 2,4% á milli ára
Hinn 1. janúar 2019 voru landsmenn 356.991 og hafði þá fjölgað um 8.541 frá sama tíma árið áður eða um 2,4%. Konum (174.154) fjölgaði um 1,9% og körlum (182.837) fjölgaði um 2,9%. 
Talsverð fólksfjölgun var á höfuðborgarsvæðinu en íbúum þar fjölgaði um 5.747 í fyrra eða um 2,6%. Hlutfallslega varð þó mest fólksfjölgun á Suðurnesjum, 5,2%. Einnig fjölgaði íbúum á Suðurlandi (3,2%), Austurlandi (2,1%), en minna á Vesturlandi (1,5%), Vestfjörðum (1,0%) og Norðurlandi vestra (0,4%). Hins vegar varð lítilsverð fækkun á Norðurlandi eystra (-0,03%).

